საქართველო-გერმანიის თანამშრომლობის საკითხები

[bookmark: _GoBack]საქართველო, სხვა პარტნიორ ქვეყნებთან ერთად მუშაობს, რათა ხელი შეუწყოს ჯანმრთელობის გლობალურ უსაფრთხოებას და 2014 წლიდან მონაწილეობს გლობალური ჯანმრთელობის ინიციატივაში, რაც უაღრესად მნიშვნელოვანია ქვეყნების შესაძლებლობების გასაძლიერებლად ეროვნულ და გლობალურ დონეზე, ინფექციური დაავადებების გავრცელების საფრთხის გამოვლენისა და მასზე რეაგირების სათანადო მექანიზმების შექმნის თვალსაზრისით. საქართველო ასევე მიერთებულია ჯანმრთელობის საერთაშორისო წესებს (IHR).
ჯანმრთელობის გლობალური უსაფრთხოების საქმეში საქართველოს ჩართულობის ერთ-ერთი წარმატებული მაგალითია ის, რომ საქართველო 2013 წლიდან მონაწილეობს გერმანიის ბიოუსართხოების პროგრამაში, რომელიც ხორციელდება „საქართველოს მთავრობასა და გერმანიის ფედერაციული რესპუბლიკის მთავრობას შორის ტექნიკური თანამშრომლობის შესახებ“ 2003 წლის 18 თებერვალს ხელმოწერილი შეთანხმების საფუძველზე.
აღნიშნული შეთანხმების თანახმად და გერმანიის ფედერაციული რესპუბლიკის საგარეო საქმეთა სამინისტროს „გერმანიის ბიოლოგიური უსაფრთხოების პროგრამის“ ფარგლებში, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსა და ბუნდესვერის მიკრობიოლოგიის ინსტიტუტს (IMB) შორის  2013 წლიდან მიმდინარეობს ნაყოფიერი თანამშრომლობა გერმანულ-ქართული ერთობლივი პროექტის - „ბიოუსაფრთხოებისა და განსაკუთრებით საშიში ინფექციური დაავადებების დიაგნოსტიკური ქსელის შექმნა სამხრეთ-დასავლეთ აზიაში“ - სახით, რომლის საკონტაქტო უწყებას საქართველოს მხრიდან წარმოადგენს სიიპ დაავადებათა კონტროლისა და საზოგადოებრივი ჯანმრთელობის ეროვნული ცენტრი.
ქართულ-გერმანული ერთობლივი პროექტის მიზანია, გერმანიასა და საქართველოს შორის პარტნიორული ურთიერთობების გაფართოება, გერმანელი მეცნიერების ცოდნისა და გამოცდილების გაზიარებით ბიოლოგიური უსაფრთხოების რეგიონალური ქსელის ჩამოყალიბება და საშიში ინფექციური დაავადებების დიაგნოსტიკა. პროექტი ეხმარება დაავადებათა კონტროლისა და საზოგადოებრივი ჯანმრთელობის ეროვნულ ცენტრს განახორციელოს და გააუმჯობესოს ძირითადი საქმიანობა: გადამდებ დაავადებათა მეთვალყურეობა და კონტროლი, ეპიდემიების იდენტიფიკაცია და კონტროლი, რეკომენდაციებისა და გაიდლაინების შემუშავება პრევენციისათვის და ასევე - სტატისტიკური ინფორმაციის ანალიზი.
პროექტის მიმდინარეობის პერიოდში დაავადებათა კონტროლისა და საზოგადოებრივი ჯანმრთელობის ეროვნული ცენტრის რ. ლუგარის სახელობის საზოგადოებრივი ჯანმრთელობის კვლევით ცენტრში დაინერგა მოლეკულური და სეროლოგიური  დიაგნოსტიკის თანამედროვე მეთოდები, პოლიმერაზული ჯაჭვური რეაქციის (პჯრ) მოლეკულური დიაგნოსტიკის ოპტიმიზაციისა და ვალიდაციის პროცედურები,  ქსოვილოვანი კულტრების ახალი ხაზების წაყვანის მეთოდები.
პროექტის I ფაზა მოიცავდა 2013-2016 წლებს. გერმანიის ფედერაციული რესპუბლიკის საგარეო საქმეთა სამინისტროს მიერ პროექტის პირველი ფაზა დადებითად იქნა შეფასებული, რის შედეგად  პროექტი გაგრძელდა მეორე ფაზად - 2017-2019 წწ, სახელწოდებით: “დასავლეთ აზიური ქსელის შექმნა კავკასიის რეგიონში ბიოუსაფრთხოების გასაუმჯობესებლად”.
პროექტის ფარგლებში გერმანიის თავდაცვის სამინისტროს სამხედრო-სამედიცინო აკადემიის მიკრობიოლოგიის ინსტიტუტიდან რ. ლუგარის საზოგადოებრივი ჯანმრთელობის კვლევით ცენტრში ლაბორატორიული საჭიროებისათვის გამოიგზავნა თანამედროვე ლაბორატორიული აღჭურვილობა და აპარატურა. აგრეთვე, ებოლას ვირუსულ დაავადებაზე მზადყოფნისა და რეაგირების ეროვნული სამოქმედო გეგმის მხარდაჭერის მიზნით, ბუნდესვერის მიკრობიოლოგიის ინსტიტუტის დახმარებით დაინერგა ებოლას ვირუსის მოლეკულური მეთოდით დიაგნოსტიკა.
პროექტის ფარგლებში დკსჯეც/ლუგარის საზოგადოებრივი ჯანმრთელობის კვლევითი ცენტრის თანამშრომლებმა გაიარეს ტრეინინგები საქართველოსა და გერმანიაში თანამედროვე ლაბორატორიული მეთოდებისა  და საველე ეპიდემიოლოგიის მეთოდების შესასწავლად.  საქართველოში საველე ტრეინინგებს უძღვებოდნენ ბუნდესვერის მიკრობიოლოგიის ინსტიტუტიდან მოწვეული ექსპერტები. სულ ამ მიმართულებით მომზადების კურსი გაიარა დკსჯეც/ლუგარის კვლევითი ცენტრის 18-მა თანამშრომელმა. პროექტის ფარგლებში  დკსჯეც/ლუგარის კვლევითი ცენტრის თანამშრომლებისათვის დაფინანსდა სხვადასხვა ტიპის თეორიული ტრეინინგები მართვის აკადემიაში, თბილისში.
პროექტში ჩართულმა სადოქტორო და სამაგისტრი სტუდენტებმა  გაიარეს თეორიული და პრაქტიკული სემინარები თანამედროვე სადიაგნოსტიკო მეთოდების შესასწავლად და მაღალპათოგენური ინფექციური აგენტების დეტექციისათვის. დაავადებათა კონტროლისა და საზოგადოებრივი ჯანმრთელობის ეროვნული ცენტრის თანამშრომლები რეგულარულად მონაწილეობენ საერთაშორისო კონფერენციებსა და სამეცნიერო შეხვედრებზე, სადაც წარადგენენ პროექტის ფარგლებში შესრულებულ საქმიანობას.
პროექტის მიმდინარეობის განმავლობაში, საქართველოსა და გერმანულ მხარეს შორის ჩამოყალიბდა ნაყოფიერი თანამშრომლობა. 2014 წელს დაავადებათა კონტროლისა და საზოგადოებრივი ჯანმრთელობის ეროვნულ ცენტრსა და ბუნდესვერის მიკრობიოლოგიურ ინსტიტუტს შორის ხელი მოეწერა ურთიერთგაგების მემორანდუმს ბიოდაცვასა და ბიოუსაფრთხოებაში გერმანულ-ქართული პარტნიორობის საკითხებზე. საქართველო-გერმანიის წლის ფარგლებში (2017 წელს) თბილისში ჩატარდა ბიოუსაფრთხოებისა და ბიოდაცვის სიმპოზიუმი, ამ სფეროში საქართველო-გერმანიას შორის მიმდინარე ნაყოფიერი თანამშრომლობის აღსანიშნავად.
2019 წლის 9 აპრილს სსიპ დაავადებათა კონტროლისა და საზოგადოებრივი ჯანმრთელობის ეროვნულ ცენტრში გაიმართა შეხვედრა გერმანიის ფედერაციული რესპუბლიკის ახალ ელჩთან საქართველოში - ბატონ ჰუბერტ კნირშთან, შეხვედრას ასევე ესწრებოდნენ ელჩის მოადგილე და საქართველოში გერმანიის ფედერაციული რესპუბლიკის საელჩოს ატაშე. სტუმრებმა დაათვალიერეს რ. ლუგარის საზოგადოებრივი ჯანმრთელობის ცენტრი, გაეცნენ ქართულ-გერმანული პროექტის მიმდინარეობას და გერმანიის მხარის მონაწილეობას პროექტში. გერმანიის ელჩმა გამოთქვა თანამშრომლობის გაღრმავებისა და სამეცნიერო და საზოგადოებრივი ჯანმრთელობის შემდგომი განვითარების მხარდაჭერის მზადყოფნა. 
ბიოუსაფრთხოების დარგში ქართულ-გერმანული წარმატებული პარტნიორობის გათვალისწინებით, 2019 წელს გერმანიის მთავრობამ მიიღო დადებითი გადაწყვეტილება, ქართულ-გერმანული პროექტის კიდევ 3 წლით გაგრძელების თაობაზე, რის შედეგად საქართველოსა და გერმანიას შორის ბიოუსაფრთხოების პროგრამის ფარგლებში თანამშრომლობა კიდევ 3 წლით გაგრძელდება, რაც უდაოდ მნიშვნელოვანი ნაბიჯია როგორც რეგიონში ბიოლოგიური უსაფრთხოებისა და ბიოდაცვის შესაძლებლობების გაძლიერების, ასევე - ჯანმრთელობის გლობალური უსაფრთხოების  თვალსაზრისით.
გერმანიის მთავრობის მხარდაჭერით, 2018 წლის 14-15 ნოემბერს საქართველოში წარმატებულად განხორციელდა გამჭვირვალობის კოლეგიალური შეფასების ვიზიტი  - ბიოუსაფრთხოებისა და ბიოდაცვის ზოგადი მდგომარეობის/გამჭირვალობის საერთაშორისო სავარჯიშო, რომლის მიზანს წარმოადგენდა რიჩარდ ლუგარის სახელობის საზოგადოებრივი ჯანმრთელობის კვლევითი ცენტრის საქმიანობის „ბაქტერიოლოგიური (ბიოლოგიური) და ტოქსინური იარაღის დამუშავების, წარმოების, მისი მარაგის დაგროვების აკრძალვისა და მოსპობის შესახებ“ კონვენციის (ბტიკ) დებულებებთან და მოთხოვნებთან შესაბამისობის შეფასება, რომელშიც 17 ქვეყნის ექსპერტებმა და სპეციალისტებმა მიიღეს მონაწილეობა. 

დაავადებათა კონტროლისა და საზოგადოებრივი ჯანმრთელობის ეროვნული ცენტრი მიესალმება გერმანიის მხარესთან  მიმდინარე წარმატებულ პარტნიორობას, ხოლო რაც შეეხება მომავალი თანამშრომლობის საკითხებს, სასურველია, თუ განვითარდება თანამშრომლობა რობერტ კოხის ინსტიტუტთან.

